
SUĠĠERIMENTI 

Il-Kumitat għall-Affarijiet Barranin jitlob lill-Kumitat għall-Kontroll tal-Baġit, bħala l-

kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 

tiegħu: 

1. Ifakkar li l-ġlieda kontra l-korruzzjoni u l-kriminalità organizzata hija waħda mill-aktar 

prijoritajiet importanti għal kull pajjiż kandidat jew kandidat potenzjali li jixtieq jissodisfa 

l-perspettiva Ewropea tiegħu; 

2. Itenni l-importanza li jkun hemm ġudikatura indipendenti, ħarsien u promozzjoni tad-

drittijiet fundamentali u ġlieda effettiva kontra l-korruzzjoni fit-tisħiħ tal-istat tad-dritt u 

tad-demokrazija; jilqa’ l-approċċ il-ġdid ta’ negozjar tal-UE, li jankra fis-sod dawn l-

oqsma ta’ qofol fil-qalba tal-proċess ta’ adeżjoni u jinkludi ftuħ bikri tal-Kapitoli 23 u 24 

abbażi ta’ pjanijiet ta’ azzjoni ċari u dettaljati, li jistimulaw l-istabbiliment tal-

leġiżlazzjoni, l-istituzzjonijiet u r-rekords tajbin ta’ implimentazzjoni meħtieġa; jenfasizza 

l-ħtieġa li jiġu ffissati punti ta' riferenza trasparenti u ġusti matul għall-proċess kollu, li 

jistgħu jittraduċu l-kriterji f'passi konkreti lejn l-adeżjoni; 

3. Iqis li huwa essenzjali li l-assistenza finanzjarja tal-UE tintrabat aktar mill-qrib mal-

prijoritajiet tal-politika tat-tkabbir, speċjalment fir-rigward tal-istat tad-dritt, sabiex 

jitjiebu l-indipendenza, ir-responsabilità, l-imparzjalità, il-professjonaliżmu, it-trasparenza 

u l-effiċjenza tas-sistemi ġudizzjarji; jenfasizza li l-finanzjament prevedibbli u suffiċjenti 

huwa prerekwiżit ewlieni għal riformi ġudizzjarji sostenibbli; jenfasizza l-importanza ta’ 

taħriġ professjonali kontinwu għall-imħallfin, il-prosekuturi u l-uffiċjali; Jappella biex 

jingħata finanzjament ulterjuri lill-atturi relevanti tas-soċjetà ċivili u jkun hemm aktar 

ħidma magħhom sabiex tissaħħaħ it-trasparenza tal-ġudikatura u jitjiebu l-kapaċitajiet fuq 

żmien fit-tul tagħha, kif ukoll lil dawk li jaġixxu bħala għassiesa u informaturi fir-rigward 

tal-użu ħażin tal-fondi; 

4. Jixtieq li jkun hemm rekord ta’ prosekuzzjonijiet u deċiżjonijiet tal-qorti li jkunu 

imparzjali u li jkollhom suċċess fil-qasam tal-ġlieda kontra l-korruzzjoni, inkluż f’kawżi 

ta’ profil għoli, sabiex tissaħħaħ il-fiduċja taċ-ċittadini fl-istat tad-dritt u fl-istituzzjonijiet 

pubbliċi; jistieden l-awtoritajiet rilevanti jtejbu l-kooperazzjoni interistituzzjonali, 

speċjalment bi strutturi ta’ infurzar tal-liġi, iqajmu l-kuxjenza pubblika u jiżviluppaw il-

kapaċitajiet għall-ippjanar, l-infurzar u l-monitoraġġ ta’ regoli u attivitajiet kontra l-

korruzzjoni, kif ukoll sabiex jikkooperaw mill-qrib mal-Grupp ta’ Stati kontra l-

Korruzzjoni (GRECO) u sabiex jaħdmu mill-qrib mal-entitajiet indipendenti tal-istat, 

bħall-aġenziji kontra l-korruzzjoni; jappella għall-implimentazzjoni ta' strateġiji li 

jipprevjenu u jiġġieldu l-korruzzjoni fuq livell nazzjonali u internazzjonali; 

5. Jiddispjaċih għall-fatt li l-finanzjament taħt l-IPA-I jidher li għadu limitat meta titqies l-

importanza ta’ dawn l-oqsma; josserva, madankollu, kapaċità ta’ assorbiment dgħajfa tal-

IPA-I fil-qasam tal-istat tad-dritt f’ċerti pajjiżi kandidati u kandidati potenzjali; iqis 

essenzjali li titjieb il-ġestjoni tal-finanzjament ta’ qabel l-adeżjoni f’dan il-qasam taħt l-

IPA-II u jenfasizza li l-progress fl-ilħuq tal-objettivi speċifiċi dwar ġudikatura 

indipendenti u effiċjenti, l-istat tad-dritt u l-ġlieda kontra l-korruzzjoni, inkluża l-

implimentazzjoni tagħhom, għandhom ikunu mmoniterjati u evalwati abbażi ta’ indikaturi 

kwantitattivi u kwalitattivi; iqis importanti wkoll li jiġi pprovdut inċentiv ta’ rendiment 

taħt l-IPA-II sabiex jiġi ppremjat ir-rendiment fejn isir progress sostanzjali fl-ilħuq tal-

objettivi speċifikati fid-dokumenti ta’ strateġija; 

6. Jemmen li l-libertà tal-istampa u l-libertà tal-midja u dik diġitali jirrappreżentaw kontroll 

kruċjali fuq is-setgħa u komponent importanti fil-ġlieda kontra l-korruzzjoni, kemm bil-

provvediment ta’ pjattaforma għal-libertà tal-espressjoni u l-provvediment lill-pubbliku 

b’aċċess għal informazzjoni; jitlob, għaldaqstant, li dawn il-libertajiet jiġu segwiti b’mod 

attiv permezz ta’ programmi taħt l-IPA, maħsuba għall-gvernijiet, iċ-ċittadini u l-istampa 

kif ukoll lejn l-uffiċjali tal-midja; 

7. Jenfasizza li l-Parlament għandu jkun involut b’mod attiv fis-superviżjoni tal-allokazzjoni 

u l-infiq tal-fondi ta’ qabel l-adeżjoni fil-pajjiżi kandidati u kandidati potenzjali fl-oqsma 

kollha, inklużi s-sistemi ġudizzjarji u l-ġlieda kontra l-korruzzjoni; jenfasizza, 

għaldaqstant, li l-Parlament għandu jinżamm infurmat dwar l-implimentazzjoni tal-IPA u 

l-allokazzjoni tal-fondi għall-pajjiżi kandidati u kandidati potenzjali. 

